
«Ազգային և միջազգային ջանքերը կիրառական էթիկայի ոլորտում» թեմայով 
խորհրդաժողովին ՀՀ գլխավոր դատախազի տեղակալ Ա. Հարությունյանի ելույթը 

 
Հարգելի գործընկերներ, 

 
Նախ թույլ տվեք շնորհակալություն հայտնել խորհրդաժողովին մասնակցելու 

հրավերի համար: Մեր կարծիքով բարձրաստիճան պաշտոնատար անձանց էթիկային 

առնչվող հարցերի քննարկմանը նվիրված նման խորհրդաժողովները չափազանց 

կարևոր են, քանի որ նման քննարկումների միջոցով է, որ հնարավոր է լինում վեր հանել 

պաշտոնատար անձանց էթիկային վերաբերող խնդիրներ, որոնք առաջին հայացքից 

կարող են տեսանելի չլինել, կամ չկարևորվել, սակայն իրականում դրանք ունենում են 

լուրջ բացասական ազդեցություն մեր երկրում արդարության, ժողովրդավարության 

ազատ տնտեսական մրցակցության և երկրի զարգացման համար կարևորագույն 

նշանակություն ունեցող այլ ոլորտների վրա: 

Կարող եմ միանշանակ փաստել, որ Հայաստանի Հանրապետության 

դատախազությունն իր աշխատանքում առաջնորդվում է այն համոզմամբ, որ 

արդարությունը, օրինականությունը և օրենքի առաջ բոլորի հավասարությունն այն 

հիմնարար սկզբունքներն են, որոնց անզիջում և հետևողական պահպանումն է 

ապահովելու Երկրի կայունությունն ու հզորությունը: Բոլորի հավասարությունը օրենքի 

առաջ ասելով մենք նկատի ունենք բոլորի առանց բացառությունների, անկախ այս կամ 

այն անձի զբաղեցրած պաշտոնից, կապերից և ունեցած ֆինանսական 

հնարավորություններից: 

Մեր գործընկերներից նրանք, ովքեր հետաքրքրվում են վերջին մի քանի 

տարիներին դատախազությունում իրականացվող բարեփոխումների ընթացքով, 

կփաստեն, որ այս ուղղությամբ կատարվել է շոշափելի աշխատանք: Օրինակ, 

կոռուպցիոն հանցագործությունների մասով կարող եմ տեղեկացնել, որ վերջին 

տարիներին քրեական գործեր են հարուցվել 1 դատավորի, 1 դատախազի, 10 քննիչի,  10  

ոստիկանության աշխատակցի նկատմամբ: Ի դեպ՝ մեկ տասնյակից ավել անձ քրեական 

պատասխանատվության է ենթարկվել այն բանի համար, որ քաղաքացիներից 

գումարներ են պահանջել՝  իբրև թե դատախազներին փոխանցելու համար, ընդ որում, 

այդ անձանց մի մասը քննիչներ են եղել: Պետք է ասեմ, որ նշվածներիցս վերջին գրեթե 

բոլոր դեպքերով քրեական գործերը հարուցվել են դատախազության ձեռքբերած 

տեղեկությունների հիման վրա` ոստիկանության, ազգային անվտանգության 

ծառայության կողմից  ձեռնարկված օպերատիվ-հետախուզական միջոցառումների 

արդյունքում: 



Չնայած նշածս արդյունքներին՝ դատախազության համակարգում մենք վստահ 

ենք, որ կոռուպցիայի դեմ միայն համակարգվա՜ծ պայքարը կարող է զգալի արդյունքներ 

տալ:  

Անվիճելի է, որ միայն իրավապահ մարմինների ջանքերով անհնարին է 

արդյունավետ պայքար տանել կոռուպցիայի դեմ, եթե հասարակության բոլոր 

շերտերում առկա չլինի անհանդուրժողականություն նման ցանկացած դրսևորման 

նկատմամբ: Սակայն, դրա հետ մեկտեղ, առանձին վերցված մեկ պետության ներսում 

նշածս համակարգված պայքա՜րն էլ դեռ չի երաշխավորում շոշափելի արդյունքների 

գրանցում, եթե այդ պայքարի համար մենք զինված չենք մեր տարբեր գործընկերների՝ 

այդ գործում հաջողված փորձի վերաբերյալ ամենաթարմ գիտելիքներով:  

Այս մոտեցումը հաշվի առնելով՝ մենք չափազանց կարևորում ենք նման 

խորհրդաժողովները, նման քննարկումները, քանի որ դրանք այս կարևորագույն 

ոլորտում հաջողության հասնելու անգնահատելի փորձ և գիտելիքներ փոխանցելու 

գերազանց հնարավորություն են հանդիսանում: 

Թույլ տվեք դատախազության անունից ևս մեկ անգամ ողջունել քննարկման 

բոլոր մասնակիցներին և մաղթել մեզ բոլորիս արդյունավետ աշխատանք: 

Շնորհակալություն :   

 

 

 

 

 

 


